TSIKU LA MULUNGU LOYAMBA ADVENTI: CHAKA C

MAU OYAMBA : YEREMIYA 33: 14—16

MAU ACHIWIRI: 1 TESALONIKA  3: 12-4:2

MTHENGA WABWINO: LUKA 21: 25-28; 34-36

KUKONZEKERA MLENDO WAPAMWAMBA: “KUDIKILIRA MUNTHU WOFUNIKIRA KWAMBIRI”

Lero tikuyamba nyengo ya Adventi. Poyamba pa nthawiyi tikuyambanso chaka cha tsopano cha mpingo. Iyi ndi nthawi  yoyembekezera, yokonzekera ndi yozamitsanso chikhulupiliro. Ndondomeko zingapo za mthenga wa Adventi  zikuoneka  kuti zikukhudza mitu ya nkhani izi:

· Kulengeza Mthenga Wabwino

· Kukonzekera  chithandizo cha Chauta chimene chilli pafupi kufika

· Kukula kwa chiyembekezo, kudikira ndi chikhulupiliro

Adventi ndi nthawi yodikira kufika kwa munthu wapamwamba kwambiri. Munthu ameneyu ngopambana kotheratu mlendo wapamwamba aliyense amene nthawi zina amatichezera pa zifukwa zosiyanasiyana. Pamene ine ndinali mwana wasukulu, nthawi zonse ndinali kuyembekezera munthu winawake wochuka kudzatichezera kuchokera ku Lilongwe.

Nthawi iliyonse kukamveka kuti nduna ya boma kapena a Prezidenti akudzayendera  sukulu yathu, ine ndinkadikilira kudzatichezerako ndi chiyembekezo chachikulu, ndi chikhulupiliro ndiponso chimwemwe. Pokonzekera kufika kwawo, tinkauzidwa kuti tisese bwalo lonse la sukulu, tikongoletse mitengo yonse ndi penti, ndikukolopa makalasi athu kuti mlendo uja pofika adzakondwere.

Pasukulu ponse, panali kugwedezeka ndi mafunde a chiyembekezo, ndipo munthu aliyense ankawoneka ndi nkhope ya chimwemwe kuyambira aphunzitsi, ana asukulu mpaka anthu achikolopa amene. Aphunzitsi anali kutiuza mwambo polandira alendo; tinaphunzira nyimbo zatsopano ndiponso tinakonza zovala zabwino zodzalandilira alendo athu pa tsikulo.

M’maganizo anga ine ndinali kuganiza kuti kubwera kwa munthu wapamwamba wotere kudzatha kusintha ndithu moyo wanga womwe ndi moyo wa sukulunso. Koma chinkachitika chinali chakuti mlendo wapamwamba uja ankabweradi ndikupita, koma panalibe chimene chinkasintha kupatula mitengo yopentedwa ija, bwalo la sukulu lowoneka bwino kwa masiku angapo pambuyo pa kucheza kwa mlendo uja. Pakapita ka nthawi pang’ono, basi, zonse zinali kubwelera mwakale mom’muja.

Monga ife timalandilira alendo ochuka pa moyo wathu wa tsiku ndi tsiku, chonchonso ndi Ambuye Athu amene analonjeza kukometsa moyo wathu. Motero ndi chifukwa chake tikuyembekezera kubwera kwao mtima uli pansi ndi mokhulupilira. Ife tikudikira ndi chiyembekezo chakuti kufika kwa Ambuye Athu kudzatidzaza ndi chimwemwe. Chauta adaloneza za chiyanjano, chilungamo, za mtendere ndi chimwemwe. Tikukondwa podziwa kuti ife tikuyembekeza kuti malonjezano a Chauta akwaniritsidwe. Malonjezo akuti Chauta adzatumiza Mpulumutsi wolonjezedwa uja.

Mau amene tikhale tikuwerenga m’masabata anayi a Adventi akutiuza kuti tidikilire ndi chiyembekezero chacikulu kubwera kwake kwa Messiah amene adzafika kudzatiwonetsa Ufumu wa Chauta. Adventi ndi nthawi yodikira ndi yoyembekezera, ya kukwaniritsidwa kwa lonjezo. Mthenga wa lero ukutilangiza kuti tikhale tcheru ndi maso kuti tione zizindikiro za Ufumu wa Chauta.

M’mau oyamba lero, anthu a Chauta angofika kumene kuchokera ku Ukapolo. Nthawi ya Ukapolo inali yowawa kwambiri.Anthuwo anali kusilira kwambiri kubwelera kwawo ndipo analimbikitsidwa ndi mau ochokera kwa alosi. Potsiriza Chauta anatengapo mbali pa moyo wao ndipo anawalola kubwelera kwawo ku Palesitina.

Ife tamva kulengeza kwa Mthenga Wabwino wakuti Chauta ali pafupi kutithandiza pa moyo wathu. Mprofeti akutilimbikitsa ndi mau a nchito ya Chauta pa moyo wathu. Iye akutiuza kuti chipulumutso chidzabwera podzera mu nthambi ya Davide. Yeremiya akutikumbutsa kuti “masiku ali nkudza pamene Chauta adzakwaniritsa malonjezo amene anachita akuti adzadzetsa chimwemwe chathu.”

Mau olimbikitsawa akuyatsa chikhulupiliro ndi chimwemwe m’mitima mwa a Israele aja amene ali mu ukapolo. Yeremiya akuwakumbutsa anthuwo kuti Chauta  pogwira nchito yake mwa Messiah amene ali mdzukulu wake wa Davide, watsakulira chipulumutso chimene analonjezana kalekale ndi anthu ake, chipulumutso chomwe chidzafika podzera mu nthambi ya Davide. Nthawi yokonza zinthu ndi yobwezera zinthu m’malo mwake yayambika. Ichi ndithu ndi chifukwa choyenera kusangalala kwambiri ndikukonzanso chikhulupiliro mwa Chauta chifukwa Iye wakwaniritsa malonjezo  amene anachita ndi anthu ake.

  Nanga ife, kodi timakwaniritsa malonjezo amene timachita ndi anzathu? Nanga mpingo, kodi iwonso umakwaniritsa malonjezo amene unachita monga ngati Sinodi ya ku Africa? Nanga atsogoleri athu a ndale, kodi amachitadi kanthu pa zimene analonjeza pamene anali kuyengelera anthu kuti akawaponyere voti?

Kukumana ndi Ambuye pa moyo wathu kuli ndi matanthauzo ogwira mtima. Poyamba kumatanthauza kuti ife titengeko mbali kuti titsimikize kuti pa nthawi yomwe Ambuye akubwera, ife tikhale okonzeka monga mthenga wabwino umatichenjezera. Kachiwiri, zikutanthauza kuti tidziyang’ane m’mitima mwathu bwinobwino ndikupeza zinthu zimene zimaletsa chimwemwe chimene Chauta analonjeza  kukhazikika mwa ife. Kodi ndi mavuto akulu ati  ofunika kukonza msanga  amene akuletsa ufumu wa Chauta kukhazikika m’dziko mwathu nthawi ino?

Kodi dziko lathu ndi la anthu amtendere, achilungamo, ndi okondana? Kodi Malawi ndi dziko limene munthu aliyense akusangalala ndi zomuyeneretsa za chuma, za chikhalidwe chake ndi za umunthu wake?  Kodi mtundu wa aMalawi umadalira kuyankhula zoona zokhazokha ndiponso nzeru za Chauta?

Njira imodzi yofufuza ngati timakwaniritsa malonjezo athu kwa anzathu ndipoyang’anitsitsa moyo wathu eniakefe patokha, moyo wa pa gulu lathu, moyo wa parishi yathu ndi moyo wa mtundu wathu. Mwachitsanzo,  anthu a pa banja akhoza kudzifunsa okha ngati amakwaniritsa malonjezo a ukwati wao. Chonchonso atsogoleri  athu a mu mpingo akhoza kudzifunsa ngati ali ndi vuto lokondera anthu a mtundu wao, vuto losowa chilungamo kapena ngati amaonetsa chitsanzo chabwino  kwa nkhosa zimene akuzitsogolera. Nawonso atsogoleri athu pa ndale, akusowa kuyang’ana bwino zolankhula zao ndikuziyerekeza ndi nchito zao.

Mau achiwiri ndikuitanidwa kwathu ndi mtumwi kuti tikonzekere kubwera kwa Ambuye amene ali pafupi kufika. Pa nthawi imene kalatayi inkalembedwa, anthu anali kuyesa kwambiri kuti Ambuye anali pafupi kufikanso kachiwiri pansi pano. Ife tilandire mauwa polimbikitsidwa kutsata makhalidwe amene amakondweretsa Chauta. Potitu ndi Chauta amene amayambitsa kukulitsa moyo wa uzimu umene umasanduka kuyera kwathu kumapeto ake.

Chauta mwiniwake adzalimbitsa “mitima yathu mu ungwiro” ndipo adzatsimikiza kuti “tikhale opanda banga” pa maso ake. Pano Mtumwi akutilimbikitsa kuti “tikometse” moyo wa uzimu wathu kuti pakutero, tikhale okonzeka pa tsiku lodzabwera Ambuye.

Kuyembekeza  kudza kwa Ambuye kumatikumbutsa kuti tiyenera kukhala okonzeka kumuchingamira. Mthenga Wabwino ukufotokoza zakubwera kwa Ambuye kotsiriza. Ukulengeza  kuti ‘Mwana wa Munthu akudza pa mitambo’ pofuna kutikumbutsa masomphenya a Daniel. Ukutikumbutsanso kuti chizolowezi cha nkhanza ndi udani chiyenera  kutheratu kuti choncho ndondomeko yatsopano ya Ufumu wa Chauta ithe kufika pakati pathu.

 Kulengeza kumeneku  kukuutsa kutanganidwa kwa chiyembekezo, kudikira ndi chikhulupiliro. Uwu ndi mthenga umene ukutikumbutsa  kukhala tcheru. Tikudikira choncho, tiyenera kukonzekera ndi chikhulupiliro, tcheru ndi pemphero. Ife tiyenera kukhala maso ndi okonzekera kufika kwa Yesu Khristu.

Kubwera kwa Mwana wa Munthu  kukulengeza chiyambi cha kuwomboledwa kwathu. Kuwomboledwaku kwadza kudzera  mwa  Mwana wa Munthu amene ali ndi mphamvu ndipo akubwera ndi ulemelero. Kufika kwake kumene kwatsala pang’ono, kukuutsa mwa ife chiyembekezo, kudikira zabwino zazikulu  ndiponso chikhulupiliro.

Chauta amafunitsitsa kuti tidzikhala osangalala. Komabe, chisangalalochi chimatheka kukhala   chenicheni m’moyo wathu pokhapokha pamene ‘nthambi yolungama ya Davide’ italowa m’moyo wathu. Apo ndi pamene  lonjezo la chimwemwe lidzakwaniritsidwa. Kuyambira pamenepo tidzakhala ndi moyo wotetezedwa ndi wodalilika. Pofuna kulola nthambiyi kulowa m’moyo mwathu, ife tiyenera kukhala tcheru ndi maso kuti pakufika kwake adzatipeze tili okonzeka.

Tiyeni tsono tidziyeretse polimbikitsa chiyanjano pakati pa mbumba yachilungamo yomwe imatsimikiza mtendere ndikutifikitsa pa chimake penipeni pa moyo wathu pa nthawi imene tikudikira kufika kwa Messiah.

Khalani maso, pempherani nthawi zonse kuti mupeze mphamvu yopilira zonse zimene zidzakuonekereni.

MAFUNSO  NDIKUSINKHASINKHA POGAWANA MAU  KWA M’MIPHAKATI

· Kodi ndi nkhani zanji zimene  zimatsekereza chimwemwe chomwe Chauta amafunitsitsa wina aliyense mwa ife atakhala nacho?

· Kodi ndi chiyani chimene lero  chikuopseza mtendere ndi chiyanjano m’dziko lathu?

· Kodi ndi mfundo ziti tingakhazikizitse pofuna kupititsa mtsogolo mtendere ndi chilungamo pamne ife tikudikira kubwera kwa Ambuye?

SEWERO

Pezani anthu awiri, mwamuna ndi mkazi, akhale ngati banja lolemera ndi la anamadya bwino. Banja lija lipite ku mudzi kukapempha m’modzi mwa abale ao, mtsikana wachichepere, kuti azikakhala naye m’tauni. Iwo akulonjeza gogo wake wamkazi kuti mtsikana uja akamulowetsa sukulu. Koma mwana uja sadapite naye ku sukulu ngati ana ao, koma akugwira ntchito zonse zophika ndi zokolopa m’nyumba.

Tsiku lina banja lija likumvetsera ulaliki wonena zochitira anthu ena nkhanza ndipo zawagwira mtima. Iwo akupangana zotumiza mwana uja ku sukulu ndipo mtsikana uja akuchita zakupsa m’kalasi. Tsopano onse akusangalala m’banja muja, ndipo akupempha Chauta kuti iwo adzikhala tcheru ku nkhanza.

MAPEMPHERO A PA GULU

· Ambuye, mumatigawira zabwino zanu zambiri; thandizani anthu olemera kuti adzizindikira kusowa kwa anzawo ndikumawathandiza, Ambuye mverani mapemphero athu! Ambuye mutivomereze!

· Ambuye amene mumalonjeza kuti simudzatisiya konse, thandizani anthu amene ali okha, anthu osiyidwa kuti apeze chikhulupiliro, Ambuye mverani mapemphero athu! Ambuye mutivomereze! 

· Ambuye mukutiyitanira ku mtendere ndi ku moyo wodzaza; lolani kuti anthu amene adafera chilungamo atipatse kulimba mtima, Ambuye mverani mapemphero athu! Ambuye mutivomereze! 

TSIKU LA MULUNGU LACHIWIRI LA ADVENTI- CHAKA C

06 DECEMBER, 2009

MAU OYAMBA: BARUKI  5: 1-9

MAU ACHIWIRI: AFILIPI  1:3-6

MTHENGA WABWINO: LUKA  3: 1-6

“KONZANI NJIRA YA AMBUYE!”

Adventi ikutikumbutsa ife  lonjezo lodabwitsa lomwe Chauta adachita nafe, ndipo akutionetsa m’mene malonjezowo amakwaniritsidwa ndikufika kwa Yesu m’dziko lapansi. Iyi ndi nthawi yabwino kwambiri yotembenukira ku mbali yabwino, ndikudzipereka ku njira yoonayo. Adventi ndi nthawi imene Chauta amafika kudzagwira ntchito ya chipulumutso.

Pofuna kuti nchito ya chipulumutsoyi  ikhale ya phindu m’moyo mwathu, tiyenera kukonzekera bwinobwino. Mprofeti Baruki akutikumbutsa ife choyenera kuchita ngati njira yokonzekera kufika kwa Ambuye. Ndi chifukwa chake akutiuza kuti ‘tisalaze mapiri’  ‘ndikudzazitsa zigwa’. Kodi akufuna kunena chiyani kwenikweni pa moyo wathu ndi wa anzathu? Zikutanthauza kuti ife tikuyenera kuyang’anitsitsa  bwino m’mene timayendetsera moyo wathu, m’mene timakhalira ndi anzathu komanso ndi abale athu. Chauta akufuna kuti ife tidzikhala mwamtendere, ndikugawirako anzathu amene ali ndi zinthu pang’ono  ndikumakhala mwachikondi ngati abale ndikumachita zonse mwachilungamo.

M’dziko mwathu lero mudakali ndi anthu ochurukabe amene akunzunzika chifukwa chosowa zakudya  (ngakhale kuti tili ndi zakudya zambiri), kusowa chithandizo cha mankhwala abwino, maphunzioro okwanira ndikusowa kwa ntchito. Kufika kwa Messiah  kutilimbitsa mtima kuti amene akusowa chilichonse adzapeza zosowa zao. Komabe tikhoza kudzifunsa tokha kuti kodi zimenezi zidzachitika bwanji?

Mau athu onse a lero akutikumbutsa zinthu zitatu. Akunena zakuti:

· Kodi Chauta ali pafupi kuchita chiyani?
· Zomwe ife tiyenera kuchita

· Tanthauzo la moyo wathu

Mau a Mkalata ya kwa Afilipi ikutikumbutsa kuti Chauta anayambitsa ndondomeko yakukula mu mzimu ndipo adzaonetsetsa kuti zimenezi zidzakwaniritsidwe. Mau okomawa akutikumbutsanso kuti Ambuye Yesu akubwera ndithu.

‘Ine ndili ndi chikhulupliro chakuti Iye amene anayamba ntchito yokoma mwa inu adzapitilizabe kuitsiliza mpaka Tsiku la Yesu Khristu litabwera.’

Mthenga Wabwino wa lero  ukutilumukiza kuti ‘tikonzekere njira ya Ambuye…’. Kufika kwa Ambuye m’moyo mwathu  kudzabweretsanso ‘chipulumutso cha Chauta.’

Tsono mau atatu onse akutipatsa ife chikhulupiliro m’moyo mwathu. Ntchito ya chipulumutso ikuyamba pamene munthu aliyense payekhapayekha akutsatira moyo woyera ndiwopanda banga  monga m’mene Paulo Woyera  akutilimbikitsira kuti tidzichita m’mau achiwiri a lero. Iye akuwonjezera kuti Chauta adayamba kale ntchito ya chipulumutso  ndipo Iye mwiniwake adzaikwaniritsa.

Zotsatira zake nzakuti ife tili ndi gawo lathu la ntchito yoti tiigwire. Chauta akufuna kutigwiritsa ntchito ngati zipangizo za ntchito yake ya chipulumutso. Pamene ife tikutsatira ‘moyo woyera  ndi wopanda banga’ timaphunzira kugawana ndi anzathu, kugwira ntchito yopititsa patsogolo chilungamo cha anthu ndikumatsatira moyo wa chikondi cha pa ubale.

Mtundu umene uli ndi maziko ake pa ngodya zimenezi ndi mtundu umene ulibe anthu osauka, ntchito zokwanira zothandiza anthu monga zamaphunziro ndi zaumoyo zimapatsidwa kwa onse ndipo ntchito za chitukuko cha anthu zimathandiza iwo amene aiwalidwa. Amphawi, makamaka amene ali ku madera a ku midzi, kawirikawiri amaiwalidwa pa ntchito za chitukuko cha dziko. Iwo amasowa miseu yabwino yonyamulira mbeu zao, misika yogulitsira za m’munda mwao ndi masukulu a ana ao.

Chinthu chachiwiri chimene mau a lero akutiuza kuti tichichite  ndikutembenuka mtima. Mu Mthenga wa lero, Yohane Mbatizi akulalikira zakufunika kwa kusiya zoipa ndikutembenukira kwa Chauta. Kuyanjananso ndi Chauta ndiye njira ina yotanthauza mau akuti kusalaza mapiri ndikufotsera zigwa.

Pa chiMalawi chathu, ife lero tikuyenera kulapa zolakwa za ife eniake aliyense payekhapayekha komanso zolakwa za m’magulu athu. Ngakhale mwina ifeyo aliyense payekhapayekha sitilikukhudzidwa ndi chifukwa chakuvutika kwa anzathu a pafupi nafe, tikukhudzidwabe ngati m’modzi mwa gulu  chifukwa cholephera kusamala zosowa za anzathu a pafupi nafe.

Chauta akutipempha kuti tifufuze m’mitima mwathu ndi m’magulu mwathu ndipo kuti tichite zotheka zokonzekera kubwera kwake.  Njira yopambana kwambiri yokonzekera kufika kwake kwa Messiah ndikumakhala mwachikondi ndi anzathu a pafupi nafe ndikuonetsa chikondi  kwa anthu amene sitichezerana nawo kawirikawiri.

Nthawi zinatu tikakhala patokha kapenanso pa gulu timadabwa ngati Chauta ali pakati pathu. Timafunsa mafunso monga: Kodi Chauta ali kuti?  Kodi malonjezano ake afika potani? 

Mau oyamba mwa njira ina akuyankha mafunso ali pamwambawa. Kwenikweni, ndikupemphedwa kukhala ndi chisoni chifukwa cha machimo, basi. Mprofeti akuyesa kunena kuti nthawi yokhala ndi chisoni yatha. Ino ndi nthawi yovula zovala ‘za chisoni ndi zowinya’ ndikuvala zovala za ulemelero wa Chauta. Chifukwa chokhulupilira ndi chakuti chipulumutso cha Chauta chilli pafupi penipeni. Kubwera kwa Messiah kumene kwayandikira  kudzasintha njira ya m’mene timakhalira ndi anzathu, moyo wathu pa ndale, ndi moyo wathu pa chuma, kuti pakutero tonse tidzathe kupeza mwayi wopeza zosowa zathu zonse.

‘Popeza kuti Chauta walamula kusalaza phiri lalitali lililonse, magomo a kalekale, kufotsera  zigwa kuti pansi pakhale posalala kuti Israele athe kuyenda mopanda mantha mu ulemelero wa Chauta.’

Kodi mapiri amenewa ndi chiyani  amene amatsekeleza chimwemwe cha anthu m’dziko lathu lero? Kodi zigwa zimene zimatiletsa kukhala ndi moyo wodzaza ndi chiyani? Msonkhano Wachiwiri wa Sinodi ya ku Afrika watikumbutsa kufunika  kwake kogwilira ntchito yopezetsa mtendere, chilungamo ndi chiyanjano.Kodi m’magulu mwathu timayesa mokwanira bwanji kuti timange mtundu wachilungamo ndi wogwirizana?

Kodi Miphakati yathu, maparishi, ndi magulu  a Ntchito za Chikatolika akuonetsa kuti Khristu alipodi m’dziko lathu?

Ndipokhapo magulu athu angathe kukhala a chilungamo ngati nkhanza za m’banja zingalekeke, ngati mabanja angaphunzire njira zenizeni zochezerana, ndipo ana nkumapeza mwayi wabwino wowasandutsa nzika zokhazikika ndi zosulidwa bwino kuti adzathe kupititsa patsogolo chilungamo, mtendere ndi chiyanjano.

Komabe, Ambuye akafika,moyo wathu udzasinthika kukhala wachimwemwe ndi wotukuka. Ambuye adzachotsa vuto lililonse lopondereza chimwemwe chathu. Ndi Ambuye wogwira ntchito mwa Mzimu wake amene adzatsimikize kuti ife ndife okonzeka kumulandira. Johane Mbatizi akutipempha ife kukonza njira ya Ambuye.

MAFUNSO POSINKHASINKHA NDIKUGAWANA MAU M’MIPHAKATI
1. Kodi ndi chiyani m’moyo mwathu zingatilepheretse kukonza ‘Njira ya Ambuye’ pa Nyengo ya Adventi ino?

2. Kodi ife tikutenga nawo gawo lotani m’gulu lathu pokonzekera kulandira Ambuye pa Khrisimasi?
3. Kodi tingachitepo chiyani kuti tiyanjane ndi Chauta  ndi anzathu okhala nawo?
SEWERO

Pezani munthu akhale ngati mkulu wa Mphakati. Iyeyu ndiwolimbikira kugwira nchito za Mpingo ndipo pafupi nthawi zonse amapezeka pamene pali ntchito ya Mpingo yoti ipangidwe. Anthu mu Mpingo amamutchula kuti “munthu woyera”.

Komabe, iyeyu kambiri sapeza nthawi yokhala pamodzi ndi banja lake, mkazi ndi ana ake alibe chonena pa nkhani za ku banja lao. Iye kwake nkulamula ndipo amadziwa zonse. Banja lake limakhala mwamantha ndipo palibe chisangalalo m’banjamo. Tsiku lina iyeyu akudzidzimuka ndipo akuzindikira gawo la moyo wa Chikrisitu  ndikupititsa patsogolo ulemu wa munthu aliyense. Iye akuzindikira kulakwa kwake ndipo akuyamba kuganizira kufunika kwa munthu aliyense wa m’banja lake ndi munthu wina aliyense. Banja lija likusendera kufupi ndi Chauta, popeza aliyense akupeza mtendere ndi chisangalalo.

MAPEMPHERO A PA GULU

· Ambuye, tiunikireni njira zanu ndipo tithandizeni kuona zakutsogolo ndikugonjetsa zophunthwitsa zimene zimatilekanitsa kukhala limodzi ndi anzathu, Ambuye mverani mapemphero athu! Ambuye mutivomereze!

· Ambuye, tikupempha chaulere choti tithe kulalikira mthenga wanu monyadira  ndikutenga nawo gawo pokhazikitsa ulamuliro wanu  m’dziko lathu, Ambuye mverani  mapemphero athu! Ambuye mutivomereze!

· Ambuye, ife tikupempherera mabanja amene akulakalaka chakudya, zovala ndikuvutika kuti apeze zosowa zao za tsiku ndi tsiku ndiponso kuti atsogoleri athu athe kuyesayesa kupititsa patsogolo ulemu wao pa dongosolo la ntchito limene amapangana kuzichita, Ambuye mverani mapemphero athu! Ambuye mutivomereze! 

.      
                     TSIKU LA MULUNGU LACHITATU LA ADVENTI

MAU OYAMBA: ZEFANIYAH 3: 14-18

MAU ACHIWIRI: AFILIPI 4 : 4-7

MTHENGA WABWINO: LUKA 3: 10-18

‘ZIONI, USAWOPE!’ “MALAWI, USAWOPE!”
Tsiku lalikulu layandikira ndipo mau a lero akuonetsa chimwemwe ndi chiyembekezo cha mbumba ya Chauta. Mpositoli akunena kuti: “Khalani okondwa nthawi zonse.” Ndipo khalani ndi moyo wa mzimu wokonda kupemphera ndikuthokoza.

Mau oyamba ndi mthenga wamphamvu  wotiitana kuti tikhale okondwa, kuimba ndi kuvina. Chauta mpulumutsi wathu akutitsogolera pokondwa ndipovina. ‘Tsiku lija lafika!’

Ino ndi nthawi yokondwera, yofa ndi mkuwe  wa chimwemwe  ndiyolumphalumpha modzitaya. Palibe chifukwa chochitira mantha tsopano. Chauta ali pakati pathu lero.  Mfumuyi idzaonjezera chikondi chathu kwa Iye ndi kwa munthu wina ndi mnzake. Iye ndi Ambuye wamphamvu chifukwa amachedwa ‘Ngwazi! Mpulumutsi.’ Chauta akuvina limodzi nanu…. Vinani ndi mkuwe wachimwemwe!

Mau achiwiri akupitiriza nkhani ya chikondwelero. Mpositoli akutiitana kangapo kuti tikondwere. Chifukwa chake ndi chakuti ‘Ambuye ali pafupi.’ Palibe chifukwa ndi chimodzi  chomwe choti mudzivutika chifukwa cha kanthu kalikonse popeza kuti Chauta wathu ameneyu  adzathetsa nkhawa zathu zonse. Zoyenera kuti ife tichite pa mbali yathu ndikumufotokozera  chilichonse chowawitsa moyo wathu ndikupweteka mtima wathu. Ambuye adzayankha potipatsa mtendere.

Mu Mthenga Wabwino tikuitanidwa kugwirana manja ndi amene amva mthenga wokondweretsawu. Iwo akufunsa mosalekeza kuti ‘Kodi tichite chiyani ife?’

Chiyembekezo chakubwera kwa Ambuye chikukulirakulira ndipo anthu akuzindikira kuti sali okonzekabe kumulandira. Iwo akuyenera kuchitapo kanthu kuti adzikonzekere zolandira Mfumu yatsopanoyi.

Kodi ife tichite chiyani m’moyo mwathu kuti tikonzekere kufika kwa Ambuye?

Pa msonkhano wathu wa kumapeto a sabata, anthu anafunsidwa kuti afotokoze zomwe amayembekezera za ku mapeto a sabatayo. Mkulu wina sankadziwa nkomwe chifukwa chomwe anali nawo pa msonkhanopo. Iye anangoti anafika chifukwa choti mnzake anamuitana. Iye anati sanali Mkhrisitu wokhulupirika, ndipo sanamvetse zotsatira za maphunziro a  mthenga pa moyo wake. Komabe iye anati anali womasuka ku chilichonse  chidakanenedwa pa nthawiyo.

Mlaliki pa msonkhanopo  anayamba kuwonetsa zithunzithunzi za zimene zimachitikra anthu amene akumana ndi Yesu Khrisitu. Iye adanenetsa kuti kukumana kwenikweni  ndi Yesu nthawi zonse kumasintha munthu. Pamene mkulu uja anamva zimenezi, anali wosuliza ndipo anapita kwa mlaliki uja namuuza kuti: ‘Ine ndakhala ndikupita ku tchalichi kuyambira ndili wamn’gono ndipo palibe chine chinasintha mwa ine. Kodi ukufuna kundiuza kuti ine Yesuyo sindinakumane nayebe?’

Mlaliki uja adamufunsa kuti; ‘Kodi ukufunitsitsadi kukumana naye Yesu? Iye adati, ‘Kumene.’

Pompo mlaliki uja adayamba kufotokoza zina ndi zina zoti munthu angathe kuchita pa moyo wauzimu. Ali mkati mwa msonkhano wao, chinthu china chinachitika kwa munthu uja. Chizindikiro choyamba chinali choti munthu uja anakhala chete wosafunanso kuyankhula. Anali kuyankhula pang’ono chabe ndipo sanafunenso kufika pafupi ndi mlaliki uja. Pofika kumapeto kwa tsiku lachiwiri, mkulu uja sanathenso kudziletsa kukumana ndi mlaliki uja mwavoko. Mlaliki anafunsa chifukwa chake zinthu zinali delo.

Poyankha mkulu uja adalumpha kuchoka pa mpando ndipo anakakumbatira mlaliki uja ndipo anakweza mau kunena kuti tsopano anakumana naye Ambuye. Mlaliki anazindikira kuti ndithudi chinthu china chinamuchitikra mkulu uja chifukwa cha kusintha kwake. Zinali zosachita kufunsa kuti chimene chinamuchitira mkulu uja chinali zotsatira za maphunziro amene anamuphunzitsa.

Nkhaniyi ikutikumbutsa, mosavuta, kuti nthawi zonse Ambuye akalowa m’moyo mwathu, kanthu kena sikalephera kusintha mwa ife. Mau a lero akufotokoza zomwezo mwa njira ina. Kufika kwa Messiah wolonjezedwa uja kudzakhala chifukwa cha chikondwelero chachikulu. Izi zili delo chifukwa kulowa kwake m’moyo mwathu kudzabweretsa kusintha kwa mtundu. Kusintha kumeneku kudzafikiranso gawo lathu pa moyo wokhala ndi anzathu, za mpingo, za ndale, ndiponso za chuma. Pa nkhani yopembedza,tidzakondwelera ubale waukulu ndi wozama ndi Ambuye.

Pakati pa anzathu, kulowa kwa Ambuye m’moyo mwathu kudzalimbikitsa chikondi chomwe tili nacho kwa abale ndi alongo athu makamaka amene ali osowa. Pa ndale, ife tikuyembekezera nchito za chilungamo choposa  ndikudzipereka  kuchokera kwa atsogoleri  athu a dziko. Ndipo pa za chuma, ife tidzagwirira ntchito kuti anthu ochuruka ndithu adzikhala ndi moyo wokoma koposa. Izi zili choncho chifukwa Chauta amafuna kuti anthu adzikhala ndi moyo wosangalala.

Chikhrisitu monga tikudziwa ndi mpingo wokhazikika ndi wodalira anthu. Kufika kwa Messiah kudzaletsa nkhondo, nkhanza pakati pa anthu, ndikuponderezana pa chuma, ndikuyambitsa nthawi ya mtendere ndi chisangalalo pamene tidzaphunzire kugwirizana naye pa ntchito yake yoyanjanitsa iye ndi dziko lapansi ndiponso ndi Chauta.

Pamene tsiku lalikululo lili kuyandikira, tikumva kulira kwa ng’oma ndi mkuwe wa azimayi. Monga momwe kufika kwa munthu wa pamwamba  kuli kuyandikira kumakulitsa chikhulupiliro mwa anthu odikilira munthuyo, chonchonso  ife Akhrisitu  tikudikira moyembekezera kubwera kwa Ambuye athu. Aliyense mwa ife ayenera kudzifunsa yekha funsoli: Ndichitenji kuti ndilandire Ambuye m’moyo wanga? 

Ena mwa ife tiyenera kuleka kupondereza anzathu. Ochita bwino mwa ife adzagawana ndi amphawi ndipo kulekana pakati pathu kudzatha. Amuna adzapereka ulemu woyenelera kwa amayi ndikuchepetsa nkhanza zina zilizonse zimene zimachitika pakati pa amuna ndi akazi. Atsogoleri a dziko adzachita zonse mokhulupirika kwa anthu amene amawasankha ndikuwagwilira nchito. Iwo adzasiya kusokeleza  anthu ndi malonjezano onama ndi mabodza. Aliyense mwa ife akuyenera kuchitapo kanthu pokonzekera kulandira Ambuye m’moyo mwathu.

MAFUNSO POSINKHASINKHA NDIKUGAWANA MAU M’MIPHAKATI 

1. Kodi ife timamva mkati mwathu kuti kukumana kwathu ndi Yesu kumagwedeza moyo wathu?

2. Kodi moyo wathu umasiyana bwanji ndi munthu amene samvetsera Mau a Chauta tsiku lililonse?

3. Tingathe bwanji kukulitsa ubale wathu ndi Chauta tsiku lililonse?

SEWERO

Pezani munthu akhale ngati mbale wake anamwalira chaka chatha. Iye ali ndi mkazi ndi ana awiri amene akuwasamalira. Pambuyo pa miezi isanu ndi umodzi atamwalira mbale wake uja, iye anapita ku masiye kuja nkukalanda galimoto, mafriji ndi nyumba imene ankachititsa lendi kuti ndalama zake aziphunzitsira ana amasiyewo. Mwana wochepetsetsa  analekeza sitandadi 8 chifukwa chosowa ndalama.

Tsiku lina akugawana Mau a Chauta a mu mphakati mwao, iye akuzindikira kukhudzidwa kwapadera kumene Yesu anali nako kwa akazi ndi ana amasiye ndi amphawi ambiri. Iya anakhudzidwa ndi m’mene  Yesu ankathandizira amphawi ndipo anaganiza kubwezera katundu amene adalanda uja ndipo ana ndi mayi wao anathanso kupeza zosowa zao za tsiku ndi tsiku.

MAPEMPHERO A PA GULU
· Ambuye, inu amene mumakonda chilungamo ndipo mumakhala pafupi ndi anthu ovutika, thandizani amayi onse ndi amuna amene akufunafuna mabungwe achilungamo, Ambuye mverani mapemphero athu! Ambuye mutivomereze!

· Ambuye, inu amene muli nyale yathu mu mdima, lolani kuti tione tanthauzo la khama lathu, Ambuye mverani mapemphero athu! Ambuye mutivomereze!

· Ambuye, tipatseni chaulere chotithandiza ife kulola abale ndi alongo athu mwayi wokhala mu ufulu ndi mu chikondi chanu, Ambuye mverani mapemphero athu! Ambuye mutivomereze!

TSIKU LA MULUNGU LACHINAYI LA ADVENTI –CHAKA C

MAU OYAMBA: MICAH 5:1-4

MAU ACHIWIRI: AHEBERI 10: 5-10

MTHENGA WABWINO: LUKA 1:39-45

TSIKU LA MULUNGU LACHINAYI LA ADVENTI-CHAKA C

MAU OYAMBA: MICAH 5:1-4

MAU ACHIWIRI: AHEBERI 10: 5-10

MTHENGA WABWINO: LUKA 1: 39-45

MALONJEZANO A CHIMWEMWE, KUOMBOLEDWA NDI KUKHAZIKIKA

Mau a lero akutipatsa malonjezano a chimwemwe, kuomboledwa ndi kukhazikika. Tsopano Messiah wafika, ndipo akutibweretsera nkhani yopambana yoti ife tsopano taomboledwa kwa mphamvu zoipa zimene zimabweretsa mdima m’moyo mwathu.

M’mau oyamba, mprofeti Micah akutilonjeza ‘mfumu ya Israel yakutsogolo’.Mfumu imeneyi  idzasamalira anthu ake monga momwe mbusa amasamalira ziweto zake. Iye amalamulira mphamvu za Yahweh ndipo amachedwa dzina la ulemu la Chauta. Iye adzatipatsa kukhazikika m’moyo mwathu chifukwa adzalowa m’malo mwa Chauta wake, amene ali Chauta wathu.

Kalata ya kwa Aheberi ikulengeza kuti zimene Mfumu idaalosa m’mau oyamba, tsopano zafika. Iye ayenera kuchita kufuna kwa amene anamutuma. Kufuna kwa Chautako ndikwakuti ife tiyendetse moyo wosangalala,wachikondi, woyera ndi wokhazikika.

Mu  Mthenga Wabwino, nkhani yokondweretsa imene yalengezedwa ikuutsa chimwemwe mwa ife tonse ndi mwa ana osabadwa omwe. Izi zili choncho chifukwa  malonjezano amene ananenedwa kalekale tsopano ali pafupi kukwaniritsidwa. Chauta amasankhula anthu ngati zipangizo zokwaniritsira cholinga chake chowombola anthu ake. Ifenso tikukhala nawo pachikondwelero cha anthu a Chauta chifukwa tsopano Chauta ali pakati pathu.

KODI KUBWERA KWA AMBUYE KUKUTANTHAUZA CHIYANI KWA IFE ANTHU A KU MALAWI LERO? 

Dziko lathu lakhala likuyang’ananso buku la  malamulo ake oyenderetsera dziko kuyambira chaka cha 2007. Bukuli, lomwe limasamalira moyo wa mtundu wa Malawi, limayenera kuwonetsetsa kuti nzika zonse za m’dziko  zikupeza moyo wodzaza,  pakupeza zowayenerera pa chuma, pa za mwambo wao, pa ndale ndi pa za chikhalidwe chao, zomwe zimatsimikiza kuti zosowa zao ndi zofuna zao zikukwaniritsidwe. Zowayeneretsazi zili monga maphunziro, umoyo, kupeza ntchito ndi pokhala. Padakali pano, achinyamata pang’ono chabe ndiamene ali ndi mwayi wopitiriza maphunziro ao mpaka ku sukulu ya ukachenjede.

A Malawi ochuruka masiku ano sapeza mankhwala mwamsanga. Ulova pakati pa achinyamata athu wafika podandaulitsa pamene ambiri mwa abale ndi alongo athu akukhala m’nyumba zabwino. Msonkhano wa posachedwapa wa maepisikopi a sinodi ya ku Afrika wapezanso zina zimene zikuchitika  m’maiko athu ambiri. Zofuna zimene zinanenedwa ndi zolingana ndi zomwezo zimene zikupezeka m’buku la malamulo oyendetsera dziko. Pomvetsera mthenga umene atibweretsera,tidzaona kuti ife ngati Akhrisitu tiyenera kuchitapo kanthu kuti anthu athu athe kukhala moyo wodzaza ndikupeza mwayi wodzitukula aliyense payekhapayekha mu njira yodzidalira.

Tikuyenera kugwiritsa ntchito zipangizo zonse zotheka monga Buku la malamulo limene “launikidwanso” chifukwa ndi chipangizo chimene chidzatithandize kukwaniritsa zinthu zakumtima kwathu. Chidzakhala chinthu chogwetsa mphwayi ngati atsogoleri athu angaiwale ukatakwe unachitika pounikanso buku la malamulo chifukwa kuunikanso kumeneku kudzagwirizana bwino ndi zosowa za anthu. Akhrisitufe, tikuyenera kulengezera za Buku la malamulo lounikidwansoli.

Anthu a ku Israel, pa nthawi ina yake, anali kuyembekeza kuyamba kwa moyo wa ufulu, mtendere ndi chitukuko. Iwo ankaganiza kuti nthawi yotere idzayamba ndi kufika kwa Messiah wolonjezedwa uja. Ankati nyengo ya aweruzi ndi ansembe ndi alosi akatangale idakatha pambuyo pakufika Messiah. Iyi inali nthawi yomwe  zinthu zokhudza chikhalidwe cha anthu, ndale, nkhani za chuma ndi mwambo wa anthu, zonsezi, zinali zitafika poipa kopambana.

Ankayesa kufika kwa Messiah kudzathetsa nyengo ya atsogoleri odzikonda okha, amene anali kungofuna kudzaza matumba ao ndi chuma pamene anthu ao 

anali akuvutika. Pambuyo pa zaka zambirimbiri za Chikhrisitu m’maiko a ku Afrika,maepisikopi athu ali kudandaulabe pa nkhani zolingana ndi zimene zinalipo Messiah asanaturukire. Mu mthenga wao,maepisikopi akutiitana ife tonse, Akatolika,ansembe ndi akhrisitu, Akhrisitu ena ndi anthu a kufuna kwabwino, kutitinyamule m’manja athu,tsogolo la maiko athu, ndikusanduka amkhalapakati  a chiyanjano, chilungamo ndi mtendere.

Kufika  kwa Messiah kudzabweretsa ulamuliro wa chiyanjano, chilungamo ndi mtendere. Komabe, nthawi itakwana, Ayuda ambirimbiri anaphonyana ndi Messiah wolonjezedwa uja. Kodi nthawi ino,pambuyo pakutha sinodi ya maepisikopi a ku Afrika, idzatanthauza zolingana ndi zimenezi kwa ife? Kodi tidzakhala chimodzimodzi anthu ambiri pa nthawi ya Yesu, kapena tidzakhala ngati anthu amene anamulandiradi, anthu wamba, amphawi ngati abusa, ngati Maria Amayi ake a Yesu amene amati ndiye mtumwi woyamba ndi wokomakoma kopambana.

Mu Mthenga wa lero,kukumana kwa Maria ndi msuweni wake, kukuutsa chimwemwe m’banja la Zakaria. Kulikonse kumene Maria akupita, akubweretsa chimwemwe chifukwa anasanduka chipangizo cha chipulumutso. Izi zikuchitika chifukwa chokhulupilira ndi kudalira Chauta. Maria akutiphunzitsa kuti ndi kopindulitsa kudalira mau a Ambuye, nthawi zonse. Maria anakhulupilira ngakhale pamene poyamba zinkaoneka ngati zosatheka kuti Chauta adzakwaniritsa malonjezano ake kwa anthu a ku Israel. Maria ndi nthumwi ya anthu amene kawirikawiri sayesedwa kanthu. Komabe,Chauta amagwira ntchito kudzera mwa iwo. Awa ndiye “odalitsidwa” kusiyana ndi anthu olemera, otchuka ndi anthu apamwamba. Mthenga wa Adventi ngwakuti ife tikhale okhulupilira kuti Messiah adzakhazikitsa  chilungamo ndi chikhulupiliro.

Buku lounikidwanso la malamulo oyendetsera dziko, ndi njira imodzi tingathe kukonzekera ufumu wa Chauta. Pokhudzidwa ndi mthenga wa sinodi ya ku Afrika kudzatithandiza tonse kudziperekanso ku khama lotsimikiza kuti ngodya za ndale, za chuma, za chikhalidwe ndi mwambo zili m’malo mwake, kutsimikiza kuti ndondomeko yolola ufumu wa Chauta kudzasanduka kokhazizika kwenikweni kuno ku Malawi. Monga Maria mu Mthenga Wabwino, ifenso tili ndi gawo la nchito loti tichite, poonetsetsa kuti anthu ambiri koposa akutsata moyo wololelana, wokhazikika, ndiwachisangalalo mu chilungamo ndi mu mtendere.

MAFUNSO POSINKHASINKHA NDIKUGAWANA KWA M’MIPHAKATI 

1. Maria anali, ndipo alibe chipangizo cha chimwemwe m’moyo wa anthu. Nanga ife ndi mu njira yanji tili kasupe wa chimwemwe kwa anthu ambiri?

2. Kodi ife timakhulupilira Chauta ngakhale pamene  zinthu zikuoneka kuti  sizikuyenda monga m’mene ife timaganizira?

3. M’Malawi muno,  ndi zinthu monga zit zimene zimatigwetsa mphwayi  ndikutitayitsa mtima pamene tikufuna kusintha zinthu ndipo ife tingachite chiyani kuti papezeke kusinthako? 

SEWERO

Pezani munthu akhale mayi amene akuwona kuti mu Mpingo mwake muli tsankho losankhana mtundu. Izi zikuoneka zokha pamene atsogoleri akusankhidwa mu Mpingo; anthu azolowera kusankha anthu amene akuchokera ku mtundu wao. Iye akukhudzidwa ndi nkhaniyi koma akuzindikira kuti palibe amene angachitepo kanthu. Mayiyu akuyesayesa kuyambitsa nkhaniyi kuti akambirane ku Mphakati kwao, ndipo onse akuganiza kuti ndi chinthu chosatheka konse.Iye ali pafupi kutaya mtima, koma ndi mphamvu ya mapemphero ake, akuzindikira kuti anthu ena angapo ayamba kumumvetsera nkhani yake, ndipo anthu ambiri avomereza kuti ndi nkhani yofunikira kwambiri. Kukambirana kwawoku kunadzidzimutsa anthu ndipo atsogoleri anayamba kusankhidwa chifukwa cha nchito zao.

MAPEMPHERO A PA GULU

· Ambuye, mumatiuza kukhulupilira chifundo chanu chopulumutso,tithandizeni kudalira chikondi chanu chosalekeza kwa ife, makamaka pa nthawi yopeneka ndi ya mavuto, Ambuye mverani mapemphero athu! Ambuye mutivomereze!

· Ambuye, mutidzaze ndi chimwemwe chimene mumatipatsa pa Khrisimasi ndipo mutipatse chaulere chogawirana ndi anzathu podzera mu kukoma mtima kwathu ndi chikondi chopatsa ena, Ambuye mverani mapemphero athu! Ambuye mutivomereze!

· Ambuye, munasanduka munthu ndipo munabadwira m’dziko lamavuto: bwerani ndipo mudzaombole anthu onse ovutika chifukwa choponderezedwa, Ambuye mverani mapemphero athu! Ambuye mutivomereze! 

